
ვერსია

"ლიდერთა საბჭო" არჩევნებში მონაწილეობის სავალდებულო ნორმას ითხოვს (ვერსია)

ავტ. ვანო პავლიაშვილი

სტატიაში ნათქვამია, რომ "ლიდერთა საბჭომ" დახურულ კარს მიღმა გამართულ შეხვედრაზე არჩევნებში სავალდებულო მონაწილეობის საერთაშორისო პრაქტიკის შესახებ ისაუბრა. ოპოზიციურმა პარტიებმა განაცხადეს, რომ მათი მთავარი მოთხოვნაა, არჩევნებში მონაწილეობა სავალდებულო გახდეს, რადგან ეს უზრუნველყოფს არჩევნებში მაღალი გამოცხადების მაჩვენებელს, რის შედეგადაც გადაწყვეტილებას მიიღებს არა არჩევნებში მონაწილეთა უმრავლესობა, არამედ ხალხის უმრავლესობა, რაც ოპოზიციონერების აზრით, დემოკრატიის უმთავრესი ამოცანაა.

"ლიდერთა საბჭოში" აცხადებენ, რომ საქართველოში ამ ნორმის ამოქმედება დაძრავს ხალხს საარჩევნო უბნებისკენ; აღუდგენს მათ ქვეყნის მართვა-გამგეობის განცდას; დაუკარგავს გადამწყვეტ ეფექტს ფულის დარიგებას, "კარუსელებს" და საბოლოო ჯამში საფუძველს დაუდებს ევოლუციურ საარჩევნო რეფორმასა და ქვეყნაში ხელისუფლებათა ცვლის საარჩევნო, მშვიდობიან პროცესებს. 

"ლეიბორისტული პარტიის" ლიდერმა, შალვა ნათელაშვილმა განაცხადა, რომ ახლოვდება ხონი-ვანის შუალედური არჩევნები და უნდა შემუშავდეს საერთო სტრატეგია არჩევნების სავალდებულოდ გამოცხადებასთან დაკავშირებით, რადგან სხვა გზით არჩევნების ჩატარებას საქართველოში აზრი არ ექნება.
რა ხდება ბორჯომში და რატომ ითხოვს "პატრიოტთა ალიანსი" საკრებულოს თავმჯდომარის იმპიჩმენტს (ვერსია)

ავტ. თათია გოჩაძე

სტატიაში საუბარია ბორჯომის მუნიციპალტეტის საკრებულოში განვითარებულ მოვლენებზე. "ლეიბორისტული პარტიის" წევრი, ბორჯომელი დეპუტატი გორგი გიუაშვილი აცხადებს, რომ "პატრიოტთა ალიანსის" ლიდერი ირმა ინაშვილი ცრუობს, როცა ამბობს, რომ ბორჯომში კრიზისია, რადგან, სინამდვილეში კრიზისი აქვთ კორუმპირებულებს, რომლებსაც არ ეძლევათ ფულის უკანონოდ მითვისების საშუალება, საკრებულო კი თავის ფუნქციებს ჩვეულებრივად ასრულებს. მისივე განმარტებით, ინაშვილი მის თანაპარტიელებზე  მთელი ამ სამი თვის განმავლობაში ზეწოლას ახორციელებდა, რომ არ შეექმნათ პრობლემები და დათანხმებოდნენ ხელფასების გაზრდის საკითხს. გიუაშვილი ინაშვილს ვაჭარს უწოდებს:
"დამტკიცდა, რომ ირმა ინაშვილის სახით შექმნილია გამყიდველი, ფსევდო-ოპოზიციები, ეს უნდა დასრულდეს ბორჯომში. ესენი არიან ხელფასის მონები, ირმა ინაშვილი არის ჩვეულებრივი იუდა, ასეთ არაპოპულარულ ნაბიჯს ვერც ერთი პოლიტიკოსი ვერ გადადგამდა, "ოცნების“ დავალებით ოპოზიციას შლის და "ქართული ოცნების" უმრავლესობას ქმნის.“
"პატრიოტთა ალიანსს" წარმომადგენელი გოჩა თევდორაძე კი ამბობს, რომ მისი პარტია იყო ერთადერთი ძალა, რომელიც წინააღმდეგობას უწევდა ხელისუფლებას ხელფასების მატებასთან დაკავშირებით, მაგრამ ეს საკითხი მაინც დადგა დღის წესრიგში: "ყველა მუნიციპალიტეტში მოხდა ხელფასების მატება და მხოლოდ ბორჯომის საკრებულომ არ დაუშვა ეს, ჩვენ, უმრავლესობას ბორჯომში გამოგვდის, რომ სადამსჯელო ღონისძიებას ვატარებთ მერიის უბრალო სპეციალისტების მიმართ. რას შევცვლით იმით, რომ 80 სპეციალისტი ვერ მიიღებს ხელფასს?"  - ამბობს რესპონდენტი. 

რაც შეეხება საკრებულოს თავმდჯომარის იმპიჩმენტის საკითხს, თევდორაძის განმარტებით, ზაზა ჩაჩანიძეს ხელისუფლებასთან აქვს პრობლემა, რადგან განაწყენებული წავიდა "ქართული ოცნებიდან" და მათი ყოველგვარი წინადადება მისთვის მიუღებელი იყო, დიალოგი შეუძლებელი გახდა, ამიტომ გადავწყვიტეს, საკრებულოს თავმჯდომარე ჩაანაცვლონ და  ამას სხვებიც გაგებით უნდა შეხვდნენ.
გარემოს დაბინძურების გადასახადი აღსადგენია! (ვერსია)

ავტ. მაია მიშელაძე

სტატიაში ნათქვამია, რომ ცემენტის ქარხნები, ჰიდროელექტროსადგურები, ბუნებრივი რესურსების მოპოვებითი სამუშაოები ბიზნესის ის მცირე ჩამონათვალია, რასაც გარემოს ზემოქმედების შეფასების დოკუმენტი სჭირდება და რაც, სავარაუდოდ, ბუნებას აზიანებს. შესაბამისად, უპრიანი იქნება, ნებისმიერი ამ ტიპის კომპანიისთვის, სახელმწიფომ სპეციალური გადასახადი დააწესოს და ბიზნესი აიძულოს, გარემო არ დააზიანოს.

"საქართველოს მწვანეთა მოძრაობა, დედამიწის მეგობრები - საქართველოს" თანათავმჯდომარე ნინო ჩხობაძე ამბობს, რომ გადასახადის ოდენობას ბუნებრივი რესურსის ღირებულება და გარემოსთვის მიყენებული ზიანის ოდენობა განსაზღვრავს. მისივე განმარტებით, ამ მხრივ, საერთაშორისო გამოცდილება უკვე არსებობს და რაც მთავარია,  ევროკავშირი საქართველოს ხელისუფლებისგან ამ გადასახადების აღდგენას კატეგორიულად ითხოვს. 

სტატიაში ასევე ნათქვამია, რომ 14-მა პოლიტიკურმა პარტიამ "დმანისის გადარჩენის ფონდი" დააფუძნა, რომელიც ელექტრონულ აუქციონებში მიიღებს მონაწილეობას და ხელს შეუშლის კონკრეტულ კომპანიებს, დაგეგმილი სამუშაოებით ზიანი მიაყენონ ბუნებას, ან შეისყიდონ მიწის კონკრეტული ნაკვეთები.  "ახალი საქართველოს" ლიდერი გიორგი ვაშაძის განმარტებით: "მთავარი მიზანი ისაა, რომ უბედურება, რაც გარემოზე ზემოქმედების კუთხით ახლა ხდება, შეჩერდეს, რათა კომპანია "არ ემ ჯი გოლდმა" არ მოწამლოს და არ დახოცოს ის ხალხი, რომლებიც იმ რაიონში ცხოვრობენ."- ამბობს ვაშაძე და მოითხოვს, "არ ემ ჯი გოლდმაც" და ბიძინა ივანიშვილმაც ხელშეკრულების ის პირობები შეასრულონ, რაც სახელმწიფოსა და ამ კომპანიას შორისაა გაწერილი.
სახელმწიფო აუდიტის სამსახურის საგანგაშო დასკვნა! (ვერსია)

ავტ. მაია მიშელაძე

სატიის მიხედვით, სახელმწიფო აუდიტის სამსახურმა, თბილისის მასშტაბით, ავტოტრანსპორტის გამონაბოლქვით გამოწვეული ატმოსფერული ჰაერის დაბინძურების შემცირების ღონისძიებების ეფექტიანობის აუდიტის ანგარიში გამოაქვეყნა. აუდიტის შედეგად გაირკვა, რომ დედაქალაქში ატმოსფერული ჰაერის დაბინძურება დასაშვებ ნორმებს აღემატება, რაც  მოსახლეობის ჯანმრთელობის მდგომარეობაზე ნეგატიურად მოქმედებს. სტატიაში მოყვანილია ამონარიდები აუდიტის სამსახურის ანგარიშიდან.
თბილისის მერიის სარეზერვო ფონდი 3 მილიონი ლარითაა განსაზღვრული (ვერსია)

ავტ. მაია მიშელაძე

სტატიაში ნათქვამია, რომ მერიის სარეზერვო ფონდიდან, ლევან გაჩეჩილაძისთვის გამოყოფილი 30 000 ლარის მიზნობრიობის შესწავლას თბილისის საკრებულოს "ნაციონალი" დეპუტატი ითხოვს. ლევან ხაბეიშვილმა აუდიტის სახელმწიფო სამსახურს უკვე მიმართა და უწყებისგან ოფიციალურ პასუხს ელოდება. ჟურნალისტი წერს, რომ  ვინაიდან თბილისის მერიის სარეზერვო ფონდიდან გამოყოფილი თანხების მიზნობრიობა კვლავ აქტუალურია, "ვერსია" შეეცადა, გაერკვია, როგორ ფორმირდება  სხვადასხვა სარეზერვო ფონდი, რა ოდენობისა და კონკრეტულად, რა საჭიროებისთვის დაფინანსდნენ თბილისელები მერიის სარეზერვო ფონდიდან. ამ კითხვებზე პასუხობს  თბილისის ვიცე-მერი, ირაკლი ხმალაძე.

მისი განმარტებით, როგორც წესი, თბილისის მერიის სარეზერვო ფონდი ტრადიციულად ყოველთვის გამოიყენებოდა და ახლაც სხვადასხვა მიმართულებით, საჭირო ხარჯების დასაფინანსებლად გამოიყენება. ძირითადად, ესაა სოციალური მიმართულების, ასევე ხანძრისა და სტიქიის შედეგად დაზარალებულთა ხარჯები.
მიხეილ რამიშვილი: "სიცოცხლის ფასად მივაღწევ, ყველაფერს თავისი სახელი დაერქვას, რწმენას არავის გავათელინებ _ არც სასულიერო პირს და არც საეროს!" (ვერსია)

ავტ. თათია გოჩაძე

ინტერვიუ მიხეილ რამიშვილთან.

დეკანოზ გიორგი მამალაძის ადვოკატმა, მიხიელ რამიშვილმა 23 მარტს კვლავ საპატრიარქოს მიმართა და კიდევ ერთხელ მოითხოვა, წმინდა სინოდმა საეკლესიო სასამართლოზე განიხილოს ქორეპისკოპოს იაკობ იაკობაშვილის მიერ ტელევიზიით მის მიმართ გაჟღერებული ცილისწამება, როცა მეუფე იაკობმა დეკანოზის ადვოკატს აგენტ-პროვოკატორი უწოდა. 
რამიშვილი ამბობს, რომ ამ ცილისწამებასთან დაკავშირებით სასამართლოში სარჩელი შეიტანა, თუმცა, მე-6 თვეა, სასამართლო არ იწყებს ამ მის განხილვას. ადვოკატი ფიქრობს, რომ, საპატრიარქოსგან საქალაქო სასამართლოს ერთგვარი მითითება აქვს, რომ ეს საკითხი როგორმე გააჭიანუროს.  

რამიშვილი თვლის, რომ ქვეყანაში დაუსჯელობის სინდრომია და მაღალი იერარქიის სასულიერო პირის სტატუსი ერთგვარი "იმუნიტეტია" საქართველოში. რამიშვილი დასძენს, რომ მალე ყველაფერს თავისი სახელი დაერქმევა და არავის მისცემს უფლებას, ეკლესია და სარწმუნოება ფეხქვეშ გათელონ.
რა კავშირი აქვს ბიზნესმენების მკვლელობას თურქეთში მყოფ კანონიერ ქურდებთან (ვერსია)

რუბრიკა: "პატიმრის დღიური"

სტატიაში ნათქვამია, რომ საქართველოს შეკვეთილი მკვლელობების ტალღამ გადაუარა და მიუხედავად შსს-ს დაპირებისა,  რომ დანაშაულს ცხელ კვალზე გახსნის, შედეგი არ ჩანს, - უკანასკნელი წლების მანძილზე არ არსებობს გახმაურებული საქმის გახსნის პრეცედენტი. სტატიაში გამოთქმულია ვარაუდი, რომ საქართველოში კრიმინალის გახშირებას ხელი თურქეთში არსებულმა ქურდულმა დაჯგუფებებმა შეუწყვეს. რუსეთიდან და უკრაინიდან გამოძევებული ქართველი კანონიერი ქურდების აბსოლუტური უმრავლესობა თავშესაფარს თურქეთში პოულობს. საქართველოდან თურქეთში გადასვლა კი  ძალიან იოლია.

ერთ-ერთი პოლიციელი გამოცემასთან ანონიმურად აცხადებს, რომ ბიზნესმენებზე ზეწოლა და თანხის  გამოძალვის მცდელობა საეჭვოდ ემთხვევა იმ პერიოდს, როცა თურქეთში ბინა ნადირ სალიფოვმა, იგივე „გულუმ“ დაიდო. რესპონდენტის განმარტებით, ვერ დაადასტურებს, თუმცა, ეჭვობს, რომ „გულუმ“ საქართველოში მოღვაწე ბიზნესმენების დამორჩილება გადაწყვიტა.
რეზონანსი 
ძაბირაძე სამთავრობო ცვლილებებს მაისში ვარაუდობს  - "ეს დაკავშირებული იქნება "ქართული ოცნების" ძალაუფლების შიდა გადანაწილებასთან" (რეზონანსი) 
ავტ.: თიკო ოსმანოვა

ინტერვიუ ვახტანგ ძაბირაძესთან

ვახტანგ ძაბირაძე „რეზონანსთან“ ბოლო დროის აქტუალურ თემებზე საუბრობს და ამბობს, რომ არჩილ ტატუნაშვილის ტრაგედიის განმეორების საფრთხე ყოველთვის არსებობს, ამიტომ, სიფრთხილე, უპირველესად, ოკუპირებულ ტერიტორიებზე გადამსვლელებმა უნდა გამოიჩინონ. ძაბირაძე მიიჩნევს, რომ ხელისუფლების დადანაშაულება ტატუნაშვილის საქმესთან დაკავშირებით, არასწორია, რადგან მთავრობამ „ ამ შემთხვევაში გააკეთა იმაზე მეტი, რაც შეეძლო. საქმის კურსში ჩავაყენეთ ყველა, მაგრამ ამან შედეგი არ გამოიღო“. 

რესპონდენტი ტატუნაშვილი-ოთხოზორიას სიასაც განიხილავს. მისი აზრით, ამ სიის გამო რეზოლუციაზე უარის თქმა არ ღირდა. – „რეზოლუცია უფრო მნიშვნელოვანი იყო, ვიდრე ეს სია. ეს არის არაფრისმთქმელი სია, არანაირ შედეგსაც არ გამოიღებს არც პრევენციისა და არც რაიმე რეალური და ქმედითი თვალსაზრისით. ჯერ ერთი, ძალიან გაჭირდება მათი იდენტიფიცირება, ხოლო ვინც იდენტიფიცირებულია, მაგალითად, ოთხზორიას მკვლელობაში ბრალდებული, იგი ინტერპოლმა უნდა მოძებნოს. ამდენად, იმედი, რომ ამ სიით რაღაცას მივაღწევთ, ფუჭია“, - განმარტავს ძაბირაძე. 

ვახტანგ ძაბირაძე სამთავრობო ცვლილებებზეც ამახვილებს ყურადღებას. მისი განცხადებით, თუკი ცვლილებები განხორციელდება, ეს სავარაუდოდ, მაისის ბოლოსკენ მოხდება, თუმცა, რა შეიცვლება რთული სათქმელია. ძაბირაძის თქმით, დღეს ქვეყანაში ხელისუფლებით კმაყოფილი არავინ არის, მაგრამ არც ისეთი აგრესიაა, რომ მთავრობამ დაღუპა ქვეყანა. -  „ცვლილებები დაკავშირებული იქნება "ქართული ოცნების" ძალაუფლების შიდა გადანაწილებასთან და არა იმასთან, რომ პრემიერს ვიღაც სხვა ჩაანაცვლებს და მდგომარეობა რადიკალურად ან კარდინალურად შეიცვლება“, - აცხადებს ძაბირაძე. 

ანალიტიკოსი პაპუნა უგრეხელიძის სკანდალზეც საუბრობს. ამბობს, რომ არ შეიძლება, „ჟამიდან ჟამზე რაღაც კამპანიებს ვაწყობდეთ“. ძაბირაძის განცხადებით, სახელმწიფომ უნდა შეიმუშავოს სტრატეგია და მსგავსი ფაქტების შემთხვევაში მყისიერი რეაგირება მოხდეს, რათა სამომავლოდ პოლიტიკური პროცესების სამართავად არ იქნას კონკრეტული მოვლენები გამოყენებული.
გენერალური დაპირისპირება გენგეგმის გარშემო  - გაურკვეველია, რა უნდა მერიას და რატომ იწუნებს მიწათსარგებლობის მთავარ დოკუმენტს (რეზონანსი) 

ავტ.: მარი ჩიტაია

სტატიაში ნათქვამია, რომ დედაქალაქის მიწათსარგებლობის გენერალური გეგმა თბილისის მერიამ არც შესწორებული ვარიანტის განხილვის შემდეგ მოიწონა. დოკუმენტი, რომელმაც დედაქალაქის განვითარებაში გარდატეხა უნდა მოახდინოს, მერიისთვის მიუღებელი აღმოჩნდა. ეს გახდა მიზეზი, რის გამოც გენგეგმის საჯარო განხილვისას დოკუმენტზე მომუშავე ჯგუფსა და მერიის წარმომადგენლებს შორის სიტყვიერი დაპირისპირება მოხდა, ხოლო ოპოზიციის გააქტიურების შემდეგ საქმე ხელჩართულ ჩხუბამდეც მივიდა.

ოპოზიციაში მიიჩნევენ, რომ თბილისის მერიას დედაქალაქის გენგეგმის ჯგუფთან ხელშეკრულების გაუქმება აქვს გადაწყვეტილი. ამის საფუძველს იძლევა კახა კალაძის განცხადება იმის თაობაზე, რომ განახლებული დოკუმენტი ქალაქის გრძელვადიან განვითარებას არ შეესაბამება.

მერის მოადგილე ილია ელოშვილის მტკიცებით, წარმოდგენილი გეგმა არ არის სამუშაოდ გამოყენებადი დოკუმენტი.

„ეს დოკუმენტი არ შეიცავს გამწვანების სტრატეგიის შესახებ ხედვას, ავარიული სახლების განახლების სტრატეგიას, ტრანსპორტის სტრატეგიას, მთლიანად იგნორირებულია კერძო საკუთრების ცნება და ა.შ." - განაცხადა ელოშვილმა სასტუმრო "ბილტმორში" გამართულ პრეზენტაციაზე.

„რეზონანსი“ წერს, რომ, როგორც ჩანს, თბილისის მიწათსარგებლობის გენგეგმაზე მომუშავე ჯგუფს ყელში ამოუვიდა მუნიციპალიტეტის მოხელეთა პრეტენზიები. "სითი ინსტიტუტის" ხელმძღვანელი მამუკა სალუქვაძე ეჭვქვეშ აყენებს, რამდენად კარგად გაიგო დამკვეთმა, ანუ თბილისის მერიის არქიტექტურის სამსახურმა, აღნიშნული დოკუმენტი. სალუქვაძის განმარტებით, დოკუმენტში ასახულია ყველა გამოწვევა, რომელიც დასახული იყო და გენგეგმა საერთაშორისო სტანდარტების მიხედვითაა მომზადებული. 

გენგეგმაზე მომუშავე ჯგუფის ინტერესების დაცვას ოპოციზიის წარმომადგენლები აქტიურად შეეცადნენ. თბილისის მერობის ყოფილი კანდიდატი ზაალ უდუმაშვილი აცხადებს, რომ ეს იქნება მთავარი დოკუმენტი, რომლის მიღება დედაქალაქში მავნებლობას შეზღუდავს. ის ეჭვობს, რომ გენგეგმის მიუღებლობა გზას უხსნის ბიძინა ივანიშვილს, რათა ადვილად შეძლოს რაღაც ტერიტორიების მიერთება და საკუთარ სახელზე დამტკიცება.

თბილისის მერობის კიდევ ერთი ყოფილი კანდიდატი ალეკო ელისაშვილი თბილისის მიწათსარგებლობის გეგმის ირგვლივ განვითარებულ პროცესებს "ცეხავიკებს" უკავშირებს. მისი თქმით, ერთადერთი ხეირი, რაც დავით ნარმანიას ნაცრისფერ და უღიმღამო მმართველობას დარჩა, გენგეგმაა და კალაძე თავის გუნდთან ერთად ახლა ამასაც ბლოკავს.

პარტია "თავისუფალი საქართველოს" თავმჯდომარე კახა კუკავამ შეკითხვით მიმართა თბილისის მერიას, უკვე მიღებულია თუ არა პოლიტიკური გადაწყვეტილება გენგეგმის ჯგუფთან ხელშეკრულების გაწყვეტის შესახებ. მისი ინფორმაციით, მერიას გადაწყვეტილი აქვს, გააუქმოს ხელშეკრულება "სითი ინსტიტუტთან" და, შესაბამისად, გადაავადოს დედაქალაქის გენერალური გეგმის მიღება.

"თავისუფალი საქართველო" მიიჩნევს, რომ ამ გადაწყვეტილებას შეიძლება ჰქონდეს მხოლოდ კორუფციული მოტივი, თბილისის ახალი მერის ფარული შეთანხმება სამშენებლო კომპანიებთან, რათა თბილისში კიდევ რამდენიმე წლით გაგრძელდეს დეველოპერებისთვის მომგებიანი, თუმცა ქალაქისთვის საზიანო მახინჯი მშენებლობები.

საქართველოს პარლამენტს!საქართველოს პარლამენტის თავმჯდომარეს, ბატონ ირაკლი კობახიძეს! (რეზონანსი) 

ავტ.: სოლომონ ნერგაძე (ასისტენტ-პროფესორი, პავიას უნივერსიტეტი); ცირა ყურაშვილი (მწერალი); მარიამ წიკლაური (პოეტი); ნინო სადღობელაშვილი (მწერალი)

ღია წერილის ავტორები პარლამენტის თავმჯდომარესა და დეპუტატებს მიმართავენ და ნარკოლიბერალიზაციის შესახებ კანონის საჯარო განხილვას მოითხოვენ. როგორც წერილშია ნათქვამი, კანონპროექტის მიღება ნაჩქარევად მიმდინარეობს, პარალელურად კი, ცალკეული ჯგუფები ნარკოტიკის პროპაგანდას ეწევიან, რამაც, შესაძლოა, ქვეყნისთვის სავალალო შედეგი გამოიღოს. 

„უაღრესად დიდია საშიშროება იმისა, რომ ეს პროცესი უმართავი გახდეს. იგი დაღუპავს მომავალ თაობებს! ნარკოლიბერალიზაციის შესახებ კანონის მიღება ნაუცბათევად, საყოველთაო განხილვის გარეშე, დაუშვებელია.

მოვითხოვთ კენჭისყრის წინ მის უცილობელ გამოქვეყნებას! კენჭისყრა უნდა იყოს სახელობითი და ჩატარდეს არაუადრეს ერთი თვისა გამოქვეყნებიდან!

თუ კანონი, საქართველოს მოქალაქეების ნების საწინააღმდეგოდ, მაინც იქნება მიღებული, ჩვენ ყველაფერს გავაკეთებთ, რათა ის ადამიანები, ვინც მომავალი თაობის სიჯანსაღეზე არ ფიქრობს, ჩამოვაცილოთ ჩვენი ქვეყნის საკანონმდებლო ორგანოს“, - ნათქვამია წერილში. 

მოსკოვის პასუხი დასავლეთს - "პუტინი ომს ვერ დაიწყებს, ნატოს შეიარაღება 10-15-ჯერ უფრო ეფექტურია" (რეზონანსი) 

ავტ.: ნინო ქეთელაური

დასავლეთის მხრიდან რუსი დიპლომატების მასობრივ გაძევებას რუსეთის საგარეო უწყება უტიფრობას უწოდებს და შესაბამისი პასუხის გაცემით იმუქრება, თუმცა, როგორც ანალიტიკოსები აცხადებენ, რუსეთი იზოლაციაშია და გარდა დასავლელი დიპლომატების გაძევებისა, სხვა აღარაფერი დარჩენია, რადგან მთელ ცივილიზებულ სამყაროსთან ომს დღეს უკვე ვეღარ შეძლებს. 

პოლიტოლოგი სოსო ცინცაძე ამბობს, რომ რუსი დიპლომატების გაძევებით პროცესი დაიწყო, რომელიც სანქციების გამკაცრებით გაგრძელდება და ასე მარტივად არ დასრულდება.

"რუსეთი, პრაქტიკულად, ვერაფერს უპასუხებს. როგორც წესი, ისტორიულად, ასეთ დროს მეფის რუსეთი ომს იწყებდა ხოლმე, მაგრამ დღეს ეს გამორიცხულია. პუტინი ომს ვერ დაიწყებს. მან რაც უნდა იტრაბახოს თავისი ახალი რაკეტებით, აშშ-ზე რომ არაფერი ვთქვათ, მარტო ნატოს შეიარაღებაც კი 10-15-ჯერ უფრო ეფექტურია. ამიტომ რუსეთს მთელ ცივილიზებულ სამყაროსთან ომი არ შეუძლია. ახლა მას მხოლოდ იმის შესაძლებლობა აქვს, რომ სარკისებურად, ზუსტად ანალოგიურ სტილში უპასუხოს დასავლეთს და დიპლომატები გააძევოს“, - აცხადებს ცინცაძე. 

მისი თქმით, ახლა დასავლეთს რუსეთის წინააღმდეგ გაცილებით მეტი და ეფექტური ბერკეტები აქვს, რაც შედეგს გამოიღებს.

ანალიტიკოსი სამხედრო საკითხებში ამირან სალუქვაძე პროგნოზირებს, რომ რუსეთის წინააღმდეგ დასავლეთის ქმედება ამ დიპლომატიური ზომებით არ დასრულდება და ცივი ომის რიტორიკა და სანქციების ომი გაგრძელდება. 

"რუსეთის წინააღმდეგ დასავლეთის შეტევა დიპლომატიური ზომებით არ დასრულდება" (რეზონანსი)

ავტ.: ნინო ქეთელაური

ინტერვიუ ამირან სალუქვაძესთან 

ამირან სალუქვაძე აცხადებს, რომ დასავლეთის ქვეყნების მიერ რუსი დიპლომატების გაძევებამ რუსეთსა და საერთაშორისო საზოგადოებას შორის ურთიერთობა კიდევ უფრო დაძაბა, ამიტომ, უახლოეს მომავალში ცივი ომის რიტორიკა, სანქციების ომი და გამალებული შეიარაღება გაგრძელდება. 

რაც შეეხება მოახლოებულ მსოფლიო ჩემპიონატს, რესპონდენტი ფიქრობს, რომ ღონისძიებები სრულყოფილად ჩატარდება. 

"ჩექ ინ ჯორჯიას" სარგებელი მინიმალურია   - "ადამიანები, ვინც ამ ფულს ანაწილებენ, პიროვნულად არიან დაინტერესებულნი პროექტის დაფინანსებით" (რეზონანსი) 

ავტ.: ნათია ლომიძე

სტატიის თანახმად, ქვეყანაში ტურიზმის განვითარებისთვის სხვადასხვა პროექტს მთავრობა მუდმივად აფინანსებს, მიღებული სარგებელი კი შეუმჩნეველია. ყველაზე დიდი თანხა "ჩექ ინ ჯორჯიასთვის" იხარჯება. ტურიზმის დარგის სპეციალისტები მიიჩნევენ, რომ ეს პროექტი ქვეყნის იმიჯისთვის საჭიროა, თუმცა ეკონომისტებს სულ სხვაგვარი წარმოდგენა აქვთ. მათი აზრით, მსგავსი პროექტების სუბსიდირება მიზანშეწონილი არ არის.

აუდიტის სამსახურის დასკვნის მიხედვით, 2016 წელს "ჩექ ინ ჯორჯიას" ფარგლებში განხორციელებულ კონცერტებზე ბიუჯეტიდან 28 მილიონი ლარი დაიხარჯა, ხოლო გაყიდული ბილეთებიდან იმავე წელს მთვარობამ 3 044 030 ლარი მიიღო. 

"ახალი ეკონომიკური სკოლის" ხელმძღვანელ პაატა შეშელიძის თქმით, ამ მასშტაბის პროექტის სუბსიდირება ჩვენი ბიუჯეტის საქმე არ არის და ის ხარჯიც, რომელიც ამ პროექტს ხმარდება, მიზანშეუწონელია. -  „ადამიანები, ვინც ამ ფულს ანაწილებენ, შეიძლება პიროვნულად არიან დაინტერესებულნი პროექტის დაფინანსებით. შეიძლება ვიღაც კონკრეტული სარგებელსაც იღებს, მაგრამ ამას არანაირი გამართლება არ აქვს", - განაცხადა შეშელიძემ.

"ჩექ ინ ჯორჯია" ქვეყნისთვის უსარგებლო პროექტად არ მიაჩნია ტურიზმის სფეროს სპეციალისტ ნიკა კვარაცხელიას. როგორც მან აღნიშნა, პროექტი გათვლილია ზუსტად იმ ქვეყნებსა და ხალხზე, ვისი მოზიდვაც საქართველოს სჭირდება. რადგან ჩვენი ტურიზმი დიდწილად რეგიონული სახისაა და უნდა გამრავალფეროვნდეს.

ოქროს რეალიზაცია საგრძნობლად დაეცა  (რეზონანსი) 

ავტ.: ნათია ლომიძე

გამოცემის ცნობით, მსოფლიოსა და საქართველოში ოქროს გაძვირების ტენდენცია გრძელდება. 1 წლის განმავლობაში ძვირფასი ლითონის ღირებულება 15-20%-ით გაიზარდა. ზედიზედ რამდენიმე თვეა, საერთაშორისო ბირჟებზე ძვირფასი ლითონის ფასი მატულობს, რაც გავლენას ახდენს ადგილობრივ ბაზარზეც. ბოლო პერიოდში რეალიზაცია საკმაოდ შემცირდა.

კრივი და ფარიკაობა ქართველ ქალებში მოდური გახდა (რეზონანსი) 

ავტ.: თეო გუდავაძე

სტატიის თანახმად, ბოლო დროს ქართველი ქალები სპორტით დაინტერესდნენ, განსაკუთრებული უპირატესობა კი კრივს, ფარიკაობასა და ცურვას ენიჭება. 

ახალი თაობა
გახარია პრემიერად მიდის, ქუმსიშვილი - სახლში / რა ბედი ელით ჯანელიძეს, სერგეენკოს და ალავიძეს (ახალი თაობა)

ავტ. შორენა მარსაგიშვილი

სტატიაში ნათქვამია, რომ მმართველ პარტიაში საკადრო ცვლილებებისთვის ემზადებიან. გამოცემის ინფორმაციით, „ქართული ოცნების“ საპრეზიდენტო კანდიდატი გიორგი კვირიკაშვილი იქნება და ეს ინფორმაცია პარტიის წარმომადგენლებმა რამდენიმე მედიასაშუალებას უკვე დაუდასტურეს. 
სტატიაში ასევე ნათქვამია, რომ თანამდებობას დატოვებს თეა წულუკიანი, იუსტიცისს ახალი მინისტრი კი თამარ ჩუგოშვილი გახდება. ასევე, ქეთევან ციხელაშვილს შეცვლის შოთა შალელაშვილი. 
გამოცემა ციტირებს საინფორმაციო სააგენტო „თიმერის“ მიერ გავრცელებულ ინფორმაციას იმის შესახებ, რომ მინისტრთა კაბინეტს დატოვებს დიმიტრი ქუმსიშვილი, რადგან მას დავით ბეჟუაშვილის ლობირებას არ აპატიებენ. სამთავრობო ცვლილებები შეეხება ზურაბ ალავიძეს და მიხეილ ჯანელიძესაც. საგარეო საქმეთა მინისტრის პორტფელს კი დავით ზალკალიანი დაიკავებს. ვრცელდება ინფორმაცია ჯანდაცვის მინისტრად ვალერი კვარაცხელიას დანიშვნაზეც. 

სტატიაში ნათქვამია, რომ პრემიერ-მინისტრის პოსტზე ამ ეტაპზე გიორგი გახარიას კანდიდატურა დაწინაურდა, შს მინისტრად კი მმართველ გუნდში კახაბერ საბანაძეს მოიაზრებენ. 
სააგენტო „თაიმერის“ წყაროს ინფორმაციით, „ქართული ოცნების“ საპრეზიდენტო კანდიდატად, შესაძლოა, სალომე ზურაბიშვილი დასახელდეს, რადგან ბიძინა ივანიშვილს სამომავლოდ საფრანგეთში რამდენიმე საგადასახადო საქმეზე სასამართლო განხილვები ელის და რადგან ზურაბიშვილი საფრანგეთის მოქალაქეა, მისი გაპრეზიდენტებით ივანიშვილი გარკვეულ დივიდენდებს მოიპოვებს. 
სტატიის ბოლოს ნათქვამია, რომ მმართველ გუნდში ცდილობენ, ივანიშვილს სალომე ზურაბიშვილის კანდიდატურაზე აზრი შეაცვლევინონ, რადგან ფიქრობენ, რომ ის ძალიან ამბიციური და კონფლიქტური ადამიანია. 
რმომან გოცირიძე: „ოცნების“ კაცებმა „ოცნების“ ქალები დაჩაგრეს“ (ახალი თაობა)

ავტ. ნონა ცაბაძე

ინტერვიუ რომან გოცირიძესთან.

ფრაქცია „ნაციონალური მოძრაობის“ თავმჯდომარე რომან გოცირიძე გამოცემასთან ინტერვიუს მთავრობაში მოსალოდნელი საკადრო ცვლილებების შესახებ საუბრით იწყებს და აღნიშნავს, რომ კონკრეტული თანამდებობების პირები შეიცვლებიან მაშინ, როცა ამას ბიძინა ივანიშვილი მოისურვებს. რესპონდენტის განმარტებით, თუ ივანიშვილი ჩათვლის, რომ საპრეზიდენტო არჩევნებზე წარმატების მიღწევა ზედმეტი სვლების გარეშეც გაუადვილდება, საკადრო გადაადგილებებს არ განახორციელებს, წინააღმდეგ შემთხვევაში, შეცვლის მთავრობას, თუმცა, არა იმ მასშტაბით, რაზეც პრესაში იწერება.
გოცირიძის სიტყვებით: „ჩვენ ვნახეთ უკვე ივანიშვილის სვლა, როცა გახარია და ბახტაძე რაღაც ბალანსის შესანარჩუნებლად ჩაუსვა ამ მთავრობას. არც გახარიას და არც ბახტაძის დანიშვნა არ დასიზმრებია „ქართული ოცნების“ პოლიტსაბჭოს რომელიმე წევრს“, - აცხადებს რესპონდენტი და აქვე დასძენს, რომ მთავრობის ფორმირებას დღემდე პირადად ივანიშვილი ახდენს. 
მისივე თქმით, ერთადერთი საკითხი, რაზეც ბიზნესმენმა გადაწყვეტილების მიღება გუნდს მიანდო, ქალთა კვოტირებაა. გოცირიძის განცხადებით, პრემიერ-მინისტრმა მხარი დაუჭირა ქალთა კვოტირებას, საღამოს კი პარტიამ მისი ლიდერის მოწოდება ჩააგდო და ამ საკითხზე „ქართული ოცნების“ პარლამენტი შუაზე გაიყო. მისივე შეფასებით, მმართველი პარტიის წევრმა კაცებმა ქალები დაჩაგრეს, მოტივი კი საკუთარი პოზიციების სამომავლოდ გამყარება იყო. 
ნინო ბურჯანაძე: „ერთად დავიცვათ ბორჯომის ოპოზიციური საკრებულო“ / ივანიშვილის მიზანია, „ევროპული საქართველო“ მთავარ ოპოზიციურ პარტიად აქციოს“ (ახალი თაობა)

ავტ. შორენა მარსაგიშვილი

ინტერვიუ ნინო ბურჯანაძესთან.

„საქართველოს დემოკრატიული მოძრაობის“ ლიდერი ნინო ბურჯნაძე ქვეყანაში მიმდინარე პროცესების შეფასებას ბორჯომის მუნიციპალიტეტის საკრებულოში განვითარებულ მოვლენებზე საუბრით იწყებს. მისი განმარტებით, ხელისუფლება ბორჯომში თავისი მიზნის მიღწევას ოპოზიციურ პარტიასთან გარიგების გზით ცდილობს. მისი დაკვირვებით, „პატრიოტთა ალიანსის“ ზოგიერთი წევრი სახელისუფლებო თამაშს თამაშობს.
ბურჯანაძე ამბობს, რომ „ლიდერთა საბჭოს“ გადაწყვეტილი აქვს, ხელი შეუშალოს ხელისუფლების მორიგ თავხედობას. 

რაც შეეხება ვანსა და ხონში ჩასატარებელ არჩევნებს, რესპონდენტი მიიჩნევს, რომ ასეთი ტიპის არჩევნები მხოლოდ ბოიკოტის ღირსია. ბურჯანაძე პარტია „ევროპულ საქართველოს“ ბიძინა ივანიშვილთან გარიგებაში ადანაშაულებს. მისი თქმით, ბიზნესმენს სურს, აღნიშნული პარტია მთავარ ოპოზიციურ ძალად აქციოს და აქვე აცხადებს, რომ თუ „ევროპულ საქართველოს“ სურს მის სატელიტობასთან დაკავშირებული ეჭვები გაფანტოს, ამ არჩევნებს ბოიკოტი უნდა გამოუცხადოს. 

ბურჯანაძე საპრეზიდენტო არჩევნების თემასაც ეხება და ამბობს, რომ კანდიდატთან დაკავშირებით გადაწყვეტლების გამოცხადება ჯერ არ არის საჩქარო. ის ფიქრობს, რომ ახალმა პრეზიდენტმა უნდა შეცვალოს მმართველობის ის ფორმა, როდესაც ერთი ადამიანი იღებს გადაწყვეტილებას ყველაფერზე. ოპოზიციონერი პოლიტიკოსი დასძენს, რომ საქართველოს მოსახლეობის დიდმა ნაწილმა, თავისი პასიურობით, ქვეყანა ოლიგარქს მიყიდა, რათა მისი მილიარდები დაცული იყოს და დღეს ივანიშვილი ოლიგარქებს შორის ყველაზე კარგ მდგომარეობაშია, რადგან თავის დასაცავად საკუთარ ქვეყანას იყენებს. 

ოპოზიციამ ივანიშვილს ევკალიპტის ხე მოუგო (ახალი თაობა)

ავტ. ნათია ხურცილავა

ინტერვიუ თამარ კორძაიასთან.

„რესპუბლიკური პარტიის“ ლიდერი გამოცემასთან ინტერვიუში საუბრობს ფინანსთა სამინისტროს მომსახურების სააგენტოს მიერ აუქციონზე ევკალიპტის ჯიშის ხის გატანის ფაქტზე. მისი თქმით, ბიძინა ივანიშვილს შეუძლია, ნებისმიერი ხე იყიდოს, გადარგას და სხვადასხვა ფორმით შელახოს ადამიანის ჯანსაღ გარემოში ცხოვრების უფლება, ხელისუფლება კი მონურად ემორჩილება მის ბრძანებებს. მისივე თქმით, ოპოზიციურმა პარტიებმა გადაწყვიტეს, ეს პროცესი შეაჩერონ. 
კორძაიას განმარტებით, მისთვის მიუღებელია ივანიშვილის დამოკიდებულება საზოგადოებისადმი და არა მისი კონკრეტული ქმედებები. როგორც ოპოზიციონერი პოლიტიკოსი აღნიშნავს: „ეს დამოკიდებულება აჩვენებს, რომ ის არის ქვეყანაში პირველი ადამიანი, რომ ის არის ზეადამიანი. თუ დასჭირდა მას, მატარებელს გააჩერებს, რომ ხე გადაიტანოს. ეს არის ღირსების შემლახავი მოპყრობა ადამიანების მიმართ, რომლებიც იმ წუთში, თუნდაც, იმ მატარებლით მგზავრობენ“. 
რაც შეეხება დედაქალაქში არსებულ პრობლემებს და ახალი მერის მუშაობის ხარისხს, კორძაიას შეფასებით, კახა კალაძე ცდილობს, როგორც მერმა, რაც გასაკეთებელა, გააკეთოს, თუმცა, ეს 5 თვეში ვერ მოესწრება, შესაბამისად, მერის მუშაობის შეფასება ჯერ ნაადრევია. რესპონდენტი დასძენს, რომ თბილისის განვითარების გენგეგმაზე მსჯელობისას მომხდარი დაპირისპირებები ეჭვს უმყარებს, რომ ამ ქალაქს განვითარება ძალიან გაუჭირდება. 

კახა კალაძე გიორგი ვაშაძეს გაექაჩა (ახალი თაობა)

ავტ. შორენა მარსაგიშვილი

სტატიაში მოთხრობილია თბილისის განვითარების გენერალური გეგმის განხილვის დროს მომხდარი დაპირისპირების შესახებ. სტატიაში  ნათქვამია, რომ სასტუმრო „ბილტმორში“ გამართულ შეხვედრაზე ხმაური „ევროპული საქართველოს“ ერთ-ერთი ლიდერის, ელენე ხოშტარიას გამოსვლას მოჰყვა. კახა კალაძემ მას საუბარი გააწყვეტინა და მოუწოდა, პროფესიონალებისთვის დაეთმო  დრო. 
ელენე ხოშტარიას განცხადებით, მერი, რომელიც ყველასთან თანამშრომლობას აპირებდა, პრველივე ტესტის დროს ჩაიჭრა. 
კახა კალაძემ კი განმარტა, რომ დოკუმენტის განხილვისას ოპოზიცია სიტუაციის არევას ცდილობდა და ვიწრო პოლიტიკური ინტერესებიდან გამომდინარე აკეთებდა განცხადებებს. 
მამუკა გვაძაბია: „თურქეთში ენგურჰესიდან ფერადი ლითონები გააქვთ“ (ახალი თაობა)

აფხაზეთიდან დევნილი ექსპერტი მამუკა გვაძაბია გამოცემასთან აცხადებს, რომ კრიმინალურ ავტორიტეტებს აფხაზეთიდან თურქეთში დიდი რაოდენობით ფერადი ლითონი გააქვთ. ის განმარტავს, რომ ინფორმაცია კონკრეტულმა პირმა მიაწოდა, თუმცა, მის ვინაობას ვერ დაასახელებს და თუ ამ ფაქტით გამოძიება დაინტერესდება, დეტალურ ინფორმაციას მიაწვდის. 

